
Non-technical Project Proposal Description (South Baffin Inuktitut dialect) 
ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ (DFO), ᐃᓚᒋᓪᓗᒋᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (QIA) ᑐᔅᓯᕋᖅᑐᑦ ᕿᓚᒥᐅᔪᒧᑦ 

ᐃᒪᐃᑦ ᓴᐳᒻᒥᔭᐅᔾᔪᑎᖏᓐᓄ ᓴᕐᕙᖅᔪᐊᖅ ᖃᐅᔨᓴᕐᕕᒋᔭᐅᔪᒥᑦ ᓯᕗᓪᓕᖅᐹᖑᓪᓗᓂ ᓴᖅᑭᑎᑦᑎᓂᕐᒧᑦ ᐊᑯᓂᐅᔪᒧᑦ 

ᓴᐳᒻᒥᑦᑎᓂᕐᒧᑦ. ᓴᐳᒻᒥᑎᔾᔪᑏᑦ ᑐᔅᓯᕌᖑᔪᑦ MPA ᒥᓂᔅᑕᒧᑦ ᑎᓕᓯᔾᔪᑎᖓᓄᑦ (ᐅᕝᕙᓘᓐᓃᑦ “ᑎᓕᓯᔾᔪᑎ”) ᐊᑖᓂ ᐃᒪᕐᓄᑦ 

ᐱᖁᔭᖅ, ᐃᓚᖓ 35.1(2), ᓄᖅᑲᑎᑦᑎᒐᔭᖅᑐᑦ ᐃᓂᒋᔭᖏᓐᓂ ᐱᓕᕆᔭᐅᕙᓪᓕᐊᔪᓂᑦ ᓴᕐᕙᖅᔪᐊᖅ ᖃᐅᔨᓴᕐᕕᐅᔪᒥᑦ 

ᑎᑭᓯᒪᔪᓄᑦ ᑕᓪᓕᒪᓄᑦ ᐊᕐᕌᒍᓄᑦ. ᑎᓕᓯᔾᔪᑎᐅᔪᖅ ᐃᓂᖓᓃᑦᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᐃᖅᑲᓇᐃᔭᖃᑎᖃᓂᐊᖅᑐᑦ 

ᐃᓄᓐᓂᑦ ᐊᒻᒪ ᐅᑭᐅᑕᖅᑐᒥ ᐱᓕᕆᖃᑎᖏᓐᓂ ᐃᓱᒪᒋᔭᖃᕐᓗᑎ ᐊᑯᓂᐅᔪᒧᑦ ᓴᐳᒻᒥᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓕᓐᓂᑦ, 

ᐱᖃᓯᐅᑎᓪᓗᑎ ᐃᑲᔪᓂᕐᒥᑦ ᐃᓄᓐᓄᑦ ᑐᑭᒧᐊᖅᑎᑕᐅᔪᑦ ᓴᐳᒻᒥᔭᐅᔪᑦ ᐊᒻᒪ ᓴᐳᒻᒥᔭᐅᔪᑦ ᓇᒦᓐᓂᖏᑦ (IPCA).  

   

ᑖᓐᓇ ᑐᔅᓯᕋᐅᑦ ᓴᖅᑭᖅᑎᑕᐅᓚᐅᖅᑐᖅ ᐱᓕᕆᖃᑎᖃᖅᑐᑎᑦ ᐃᓄᓐᓂᑦ ᐊᒻᒪ ᐅᑭᐅᑕᖅᑐᒥ ᐱᓕᕆᖃᑎᖏᓐᓂ ᐊᒻᒪ 

ᓇᓕᒧᓐᓂᖃᖅᑐᖅ ᓴᐳᒻᒥᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓕᓐᓂᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᒻᒪ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑦ, ᓇᓗᓇᐃᔭᖅᑕᐅᓯᒪᔪᑦ 2022 ᑎᑎᕋᖅᓯᒪᔭᖏᓐᓂ ᐱᑕᖃᕆᐊᖃᖅᑐᓂᑦ, ᐱᓕᕆᐊᓪᓗᐊᑕᖃᖅᑐᑦ 

ᐊᕕᑦᑐᖅᓯᒪᔪᒧᑦ ᐊᑐᖅᑕᐅᓂᖓ ᓴᐳᒻᒥᑦᑎᓂᕐᒧᑦ ᕿᑭᖅᑕᓂ ᐊᕕᑦᑐᖅᓯᒪᔪᒧᑦ. ᑖᓐᓇ ᑐᔅᓯᕋᐅᑦ ᒥᓂᔅᑕᒧᑦ ᑎᓕᓯᔾᔪᑎ MPA 

ᐅᕙᓂ ᕿᑭᖅᑕᐃᑦ ᐋᔩᖃᑎᖃᕆᐊᖃᖅᑎᑦᑎᔪᑦ ᐃᓄᓐᓄᑦ ᐊᑦᑐᖅᑕᐅᔪᓄᑦ ᐊᒻᒪ ᐃᑲᔫᓯᐊᓄᑦ ᐊᖏᕈᒻᒥᑦ (IIBA) ᐃᓗᐊᓂ 

ᓄᓇᕗᑦ ᓇᔪᖅᑕᖓᓂ. IIBA ᐅᑯᓇᖓᑦ ᑲᓇᑕᐅᑉ ᒐᕙᒪᒃᑯᖏᑦ ᐊᒻᒪ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᒫᓐᓇᐅᔪᒥᑦ 

ᐋᔩᖃᑎᒋᔭᐅᕙᓪᓕᐊᔪᖅ ᐊᒻᒪ ᐱᔭᕇᖅᑕᐅᓛᖅᑐᖅ ᓯᕗᓂᐊᒍᑦ ᓴᖅᑭᖅᑎᑕᐅᓂᖓᓄᑦ 2025−ᒥᑦ.  

   

ᓴᕐᕙᖅᔪᐊᖅ ᖃᐅᔨᓴᕐᕕᒋᔭᐅᔪᖅ ᐊᕙᑎᖓᓄ ᐊᒻᒪ ᐆᒪᔪᓄᑦ ᐱᒻᒪᕆᐅᔪᖅ ᓇᒦᓐᓂᖓ (DFO, 2011) ᑲᓇᑕᐅᑉ ᐃᒪᖏᓐᓃᑦᑐᖅ 

ᐊᑯᓐᓂᖓᓂ ᑲᓇᑕᒥ ᐅᑭᐅᑕᖅᑐᒥ ᕿᑭᖅᑕᒐᓚᖏᓐᓂ ᐊᒻᒪ ᐊᑯᑭᑦᑐᑦ, ᐃᑳᕐᓂᖃᖅᑐᖅ ᐃᓚᖓᓂ ᐅᑭᐅᑕᖅᑐᒥ ᐃᒪᖅ 

ᐃᒪᐅᖏᓐᓇᖅᑐᖅ. ᐱᒻᒪᕆᐅᓂᖓ ᐅᑭᐅᑕᖅᑐᒥ ᐃᒪᖅ ᐃᒪᐅᖏᓐᓇᖅᑐᖅ ᐱᑕᖃᕆᐊᖃᕐᓂᖓᓄᑦ ᐃᒪᖓ ᓴᐳᒻᒥᔭᐅᓂᖓᓄᑦ 

ᑕᒫᓂ ᓇᒦᓐᓂᖓ ᐃᓕᔭᕆᔭᐅᓯᒪᔪᖅ ᐊᒥᓱᓂᑦ ᐊᕐᕌᒍᓂᑦ, ᒫᓐᓇᕋᑖᖑᓛᖑᓯᒪᔪᒥᑦ (ᐱᒋᐊᖅᑐᓂ 2013 ᑎᑭᑦᑐᒍ 2017) 

ᐊᑯᑭᑦᑐᒥᐅᑕᓂ ᐊᒻᒪ ᑲᓇᑕᒥᐅᑕᓂ ᓄᓇᓕᓐᓂᑦ ᐊᑦᑐᐊᓂᖃᖅᑐᑦ ᐅᑭᐅᑕᖅᑐᒥ ᐃᒪᖅ ᐃᒪᐅᖏᓐᓇᖅᑐᖅ 

ᐃᖅᑲᓇᐃᔭᖃᑎᖃᖅᑐᑦ ᐃᓄᐃᑦ ᐅᑭᐅᑕᖅᑐᒥᐅᑕᐃᑦ ᓯᓚᕐᔪᐊᒥ ᑲᑎᒪᔨᖏᓐᓂ ᓇᓗᓇᐃᖅᓯᓗᑎ ᐊᒻᒪ ᓴᖅᑭᑎᑦᑎᖃᑎᒌᓪᓗᑎ 

ᓯᕗᓪᓕᐅᔾᔭᐅᔭᕆᐊᓕᓐᓂᑦ ᐃᓄᓐᓄᑦ ᑐᑭᒧᐊᖅᑎᑕᐅᔪᓂᑦ ᓴᐳᒻᒥᑦᑎᓂᕐᒧᑦ ᐊᒻᒪ ᖃᐅᔨᓴᖃᑦᑕᓂᕐᒧᑦ ᐊᕕᑦᑐᖅᓯᒪᔪᒥᑦ (ICCC, 

2017). ᓴᕐᕙᖅᔪᐊᖅ ᖃᐅᔨᓴᕐᕕᒋᔭᐅᔪᖅ ᓇᓗᓇᐃᖅᑕᐅᓚᐅᕐᒥᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ (QIA) 2022 

ᑎᑎᕋᖅᓯᒪᔪᓂᑦ ᐊᕕᑦᑐᖅᓯᒪᔪᒧᑦ ᓴᐳᒻᒥᔭᐅᓂᖓᓄᑦ ᑐᓂᓯᓂᖃᖅᑐᓂ ᑲᑎᓐᖓᔪᓂᑦ ᓴᐳᒻᒥᔭᐅᔪᓂᑦ ᓇᒦᓐᓂᖏᓐᓄᑦ 

ᐸᕐᓇᑕᐅᓯᒪᔪᑦ ᕿᑭᖅᑕᓂ ᐊᕕᑦᑐᖅᓯᒪᔪᒥᑦ. ᐅᑭᐅᑕᖅᑐᒥ ᐃᒪᖅ ᐃᒪᐅᖏᓐᓇᖅᑐᖅ, ᐊᖏᓛᖑᖃᑕᐅᔪᖅ ᓴᖅᑭᑲᓐᓂᖃᑦᑕᖅᑐᑦ 

ᐃᒪᐅᖏᓐᓇᖅᑐᑦ ᐅᑭᐅᑕᖅᑐᒥ, ᐊᖏᔪᒥᑦ ᖃᓄᐃᓕᓯᒋᐊᕐᓂᖃᖅᑐᖅ ᐊᕕᑦᑐᖅᓯᔪᒧᑦ ᐊᒻᒪ ᓴᖅᑭᔮᖅᑎᑎᓪᓗᓂ ᐊᕙᑎᖓᓂ 

ᐱᒻᒪᕆᐅᓂᖓᓄᑦ ᖃᓄᐃᓕᖓᓂᖏᑦ ᓲᕐᓗ; ᐊᕐᕌᒍ ᐃᓗᐊᓂ ᐱᒋᐊᖅᓴᖃᐃᑦᑐᓂ ᐊᒻᒪ ᑐᓐᖓᕕᒋᔭᔅᓴᐅᔪᒥ ᐆᒪᔪᓕᐅᓂᕐᒧᑦ, 

ᖁᕝᕙᓯᑦᑐᓂ ᐊᒥᓱᓂᑦ ᐆᒪᔪᓂᑦ ᐊᔾᔨᒌᖏᑦᑐᓂᑦ, ᐱᒻᒪᕆᐅᔪᖅ ᓇᔪᖅᑕᐅᖃᑦᑕᕐᓂᖓ ᐅᑎᖅᑕᖃᑦᑕᖅᑐᓄᑦ ᐆᒪᔪᓄᑦ, ᐊᒻᒪ 

ᐱᒻᒪᕆᐅᓪᓗᓂ ᓂᕆᕕᐅᓪᓗᓂ ᐊᒻᒪ ᐆᒪᔪᓕᐅᓂᕐᒧᑦ ᐊᒥᓱᓄᑦ ᐊᔾᔨᒌᖏᑦᑐᓄᑦ ᐅᑭᐅᑕᖅᑐᒥ ᐃᒪᕐᒥᐅᑕᓄᑦ ᐆᒪᔪᓄᑦ.   

   

ᐊᑖᓂ ᑎᓕᓯᔾᔪᑎᒥ, ᑭᓱᑐᐃᓐᓇᐃᑦ ᐱᓕᕆᔭᐅᔪᑦ ᓴᖅᑭᖅᓯᒪᔪᑦ ᓴᕐᕙᖅᔪᐊᖅ ᖃᐅᔨᓴᕐᕕᐅᔪᒥᑦ ᐅᖓᑖᓂ 12 ᑕᖅᑭᓂᑦ 

ᓇᓗᓇᐃᖅᑕᐅᓚᐅᖅᑎᓐᓇᒍ, ᐅᕝᕙᓘᓐᓃᑦ ᐱᔪᓐᓇᖅᑎᑕᐅᓯᒪᔪᑦ ᓴᖅᑭᕈᓐᓇᕐᓗᑎ, ᐊᒻᒪ ᓄᑖᑦ ᐱᓕᕆᔭᐅᔪᑦ 

ᐱᒧᓐᓇᖅᑎᑕᐅᒐᔭᖏᑦᑐᑦ, ᐃᓚᖏᓐᓂ ᐱᔪᓐᓇᖅᑎᑕᐅᓗᑎ. ᐱᓕᕆᔭᐅᔪᑦ ᐱᔪᓐᓇᖅᑎᑕᐅᒐᔭᖅᑐᑦ ᓴᕐᕙᖅᔪᐊᖅ MPA 

ᒥᓂᔅᑕᒧᑦ ᑎᓕᓯᔾᔪᑎᖓᓄ ᐱᖃᓯᐅᔾᔨᔪᑦ: ᐆᒪᔪᕋᓱᐊᕐᓂᖅ ᐊᒻᒪ ᒥᑭᒋᐊᓂᐊᕐᓂᖅ, ᐃᖃᓗᒐᓱᐊᕐᓂᖅ, ᐊᖑᓇᓱᐊᕐᓂᖅ 

ᐃᒪᕐᒥᐅᑕᓂ ᐱᕈᖅᑐᓂᑦ, ᐃᒪᒃᑯᑦ ᐃᖏᕋᕕᐅᔪᑦ, ᐱᓕᕆᔭᐅᔪᑦ ᐱᓕᕆᕕᖓᓐᓄᑦ ᐅᓇᑕᖅᑐᓕᕆᔨᒃᑯᑦ ᑲᓇᑕᒥ ᐊᒻᒪ 

ᓯᑯᓯᐅᑎᒃᑯᑦ ᑲᓇᑕᒥ, ᐳᓚᕋᖅᑐᓕᕆᓂᖅ, ᐱᓐᖑᐊᑐᐃᓐᓇᓂᕐᒧᑦ ᐊᒻᒪ ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᔭᐅᔪᑦ, 

ᐊᐅᓪᓚᖃᑦᑕᕐᓂᖅ ᓯᑯᒃᑯᑦ (ᐊᐅᓚᐅᑎᓕᓐᓄᑦ ᐊᒻᒪ ᐊᐅᓚᐅᑎᖃᖏᑦᑐᓄᑦ ᐊᑐᖅᑕᐅᔪᑦ ᐊᐅᓪᓚᓂᕐᒧᑦ), ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᒻᒪ ᓄᓇᓕᒻᒧᑦ ᖃᐅᔨᓴᓂᕐᒧᑦ ᐱᓕᕆᕆᔭᐅᔪᑦ, ᖃᐅᔨᓴᖅᑎᓄᑦ ᖃᐅᔨᓴᕐᓂᐅᔪᑦ ᐊᒻᒪ ᑕᕐᕆᔭᓕᐅᓂᕐᒧᑦ. 

ᑎᓕᓯᔾᔪᑎ ᐊᑐᕋᔭᖏᑐᖅ ᐱᔾᔪᑎᖃᖅᑐᓄᑦ ᐱᔪᓐᓇᐅᑎᖏᓐᓂ ᐃᓄᐃᑦ ᓄᓇᕗᒻᒥ ᓇᔪᖅᑕᖓᓂ, ᐱᑕᖃᖅᑎᑕᐅᔪᓂ 

ᓄᓇᕗᒻᒧᑦ ᐊᖏᕈᑦ.  

   

2023/24−ᒥ, ᕿᑭᖅᑕᐃᑦ ᐊᒻᒪ ᓴᕐᕙᖅᔪᐊᖅ ᑲᑎᒪᔨᕋᓛᑦ ᓇᓗᓇᐃᖅᓯᓚᐅᖅᑐᑦ ᑎᑎᕋᖅᑕᐅᒋᐊᓐᖓᖅᓯᒪᔪᓂᑦ 

ᐱᓕᕆᔭᐅᔪᓂᑦ ᓴᕐᕙᖅᔪᐊᖅ ᖃᐅᔨᓴᕐᕕᒋᔭᐅᔪᒥᑦ, ᐱᖃᓯᐅᑎᓪᓗᑎ ᐊᕐᕌᒍᑕᒫᑦ ᐅᒥᐊᕐᔪᐊᑰᖅᑎᑕᐅᔪᑦ ᐊᐅᓚᓂᖏᑦ, 

ᓯᑯᐃᔭᐃᓂᕐᒧᑦ ᐱᓕᕆᔭᐅᔪᑦ, ᐃᒪᕐᒥ ᖃᐅᔨᓴᓂᕐᒧᑦ ᐅᒥᐊᕐᔪᐊᓄ ᐱᓕᕆᔭᐅᔪᑦ, ᓂᕿᔅᓴᓄᑦ ᐊᒻᒪ ᐱᖅᑯᓯᓄᑦ ᐆᒪᔪᓂᑦ 

ᐊᖑᓇᓱᐊᓂᕐᒧᑦ, ᐱᓐᖑᐊᑐᐃᓐᓇᓂᕐᒧᑦ ᐱᓕᕆᔭᐅᔪᑦ, ᐊᒻᒪ ᐳᓚᕋᖅᑐᓕᕆᓂᕐᒧᑦ. ᐃᓚᒍᑕᖏᑦ ᐱᓕᕆᔭᐅᔪᑦ 

ᖃᐅᔨᑎᑦᑎᒍᑕᐅᓚᐅᖅᑐᑦ ᓄᓇᓕᓐᓂ ᑲᑎᒪᑎᑦᑎᓂᐅᔪᓂᑦ ᐊᒻᒪ ᑎᒍᒥᐊᖅᑎᐅᖃᑕᐅᔪᑦ ᐃᓚᒋᔭᐅᑎᑕᐅᓂᖏᓐᓄᑦ, 

ᐱᖃᓯᐅᑎᓪᓗᑎ ᐅᒥᐊᕐᔪᐊᒃᑯᑦ ᐃᖏᕋᑎᑕᐅᓂᖏᑦ ᓱᓇᒃᑯᑖᑦ ᓄᓘᔮᓂ ᐅᔭᕋᓐᓂᐊᕕᒻᒥ, ᑮᓇᐅᔭᓕᐅᕋᓱᐊᓂᕐᒧᑦ   

ᐃᖃᓗᒐᓱᐊᓂᕐᒧᑦ ᐱᓕᕆᔭᐅᔪᑦ, ᐳᓚᕋᖅᑎᓄᑦ ᐅᒥᐊᕐᔪᐊᓄᑦ ᐱᓕᕆᔭᐅᔪᑦ, ᐊᒻᒪ ᐱᕙᓪᓕᐊᔪᓕᕆᔩᑦ ᐊᒻᒪ ᑕᕐᕆᔭᓕᐅᓂᕐᒧᑦ 

ᐱᓕᕆᔭᐅᔪᑦ. ᐱᓕᕆᖃᑎᒌᔭᐅᔪᓂᑦ ᑐᓴᖅᑎᑦᑎᒍᑎᑦ, ᓄᓇᓕᒻᒥ ᑲᑎᒪᖃᑎᖃᕐᓂᐅᔪᑦ, ᐊᒻᒪ ᐱᓕᕆᖃᑦᑕᖅᑐᓂᑦ ᐊᒻᒪ 



ᑎᒍᒥᐊᖅᑎᐅᖃᑕᐅᔪᓂᑦ ᐃᓚᒋᔭᐅᑎᑦᑎᓂᕐᒧᑦ ᖃᐅᔨᑎᑎᔾᔪᑎᐅᓚᐅᖅᑐᑦ ᑎᑎᕋᖅᑕᐅᓯᒪᔪᑦ ᑲᔪᓯᕙᓪᓕᐊᔪᓂᑦ ᐱᓕᕆᔭᐅᔪᓂᑦ 

ᑕᕝᕙᓂ ᓇᒦᓐᓂᖓᓄᑦ.  

   

ᐊᑯᓐᓂᖏᓐᓂ ᐅᑦᑑᐱᕆ 2023 ᐊᒻᒪ ᔫᓂ 2024, DFO ᐊᒻᒪ QIA ᓄᓇᓕᓐᓂᑦ ᑲᑎᒪᑎᑦᑎᖃᑦᑕᓚᐅᖅᑐᑦ ᐊᑐᓂ 

ᐱᖓᐊᓲᔪᖅᑐᓂᑦ ᓄᓇᓕᓐᓂ ᐊᑦᑐᐊᓂᓕᓐᓄᑦ ᓴᕐᕙᖅᔪᐊᖅ ᖃᐅᔨᓴᕐᕕᒋᔭᐅᔪᒥᑦ (ᑲᖏᖅᑐᒑᐱᒃ, ᕿᑭᕐᑕᖅᔪᐊᖅ, ᒥᑦᑎᒪᑕᓕᒃ, 

ᐃᑉᐱᐊᕐᔪᒃ, ᖃᐅᓱᐃᑦᑐᖅ ᐊᒻᒪ ᐊᐅᓱᐃᑦᑐᖅ). ᑖᒃᑯᐊ ᑲᑎᒪᑎᑦᑎᓂᐅᔪᑦ ᑐᓂᓯᓂᕐᒨᓚᐅᖅᑐᖅ ᑐᑭᓯᒋᐊᕈᑎᓂᑦ 

ᐱᔾᔪᑎᖃᖅᑐᓂᑦ ᒥᓂᔅᑕᒧᑦ ᑎᓕᓯᔾᔪᑎᖓᓄᑦ MPA ᐱᕙᓪᓕᐊᓂᖓᓄᑦ, ᑐᓴᕐᕕᖃᕈᒪᓪᓗᑎ ᒪᓕᑦᐅᔭᕆᐊᓕᓐᓄᑦ ᐱᔾᔪᑎᖏᓐᓂ, 

ᐊᒻᒪ ᑐᑭᓯᒋᐊᕈᑎᔅᓴᓯᐅᖅᑐᑎ ᐱᔾᔪᑎᖃᖅᑐᓂ ᐊᑐᖅᑕᐅᓂᖓᓄᑦ ᓇᒦᓐᓂᖓ. ᑲᑐᑎᔭᐅᔪᖅ ᓄᓇᓕᓐᓂ ᑲᑎᒪᑎᑦᑎᓂᐅᔪᑦ 

ᐱᖃᓯᐅᔾᔨᓚᐅᕐᒥᔪᑦ ᑐᓂᔭᐅᔪᓂᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂ ᑕᑯᓐᓇᖅᑕᖏᓐᓂ ᓇᒦᓐᓂᖓᓄᑦ. ᓄᓇᕗᑦ 

ᒐᕙᒪᒃᑯᑦ ᐅᐸᖃᑕᐅᓯᒪᓚᐅᖅᑐᑦ ᑕᑯᓐᓇᖅᑎᐅᓪᓗᑎ ᐊᑕᖏᖅᑐᒋᑦ ᓄᓇᓕᓐᓂ ᑲᑎᒪᑎᑦᑎᓂᐅᔪᓂᑦ. ᐊᑐᓂ ᐱᖓᓲᔪᖅᑐᓂᑦ 

ᓄᓇᓕᓐᓂᑦ, ᑐᖏᓕᖏᑦ ᑲᑎᒪᓂᖃᓚᐅᖅᑐᑦ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ (HTAs), ᕼᐊᒻᒪᓚᒃᑯᑦ ᑲᑎᒪᔨᖏᑦ ᐊᒻᒪ 

ᒪᐃᑐᖓᔪᒥᑦ ᑲᑎᒪᓂᐅᔪᓂᑦ ᓄᓇᓕᒻᒥᐅᑕᓕᒫᓄᑦ. ᐊᑕᖏᖅᑐᑎ ᐱᖓᓲᔪᖅᑐᑦ ᓄᓇᓖᑦᓇᓗᓇᐃᖅᓯᓚᐅᖅᑐᑦ ᐃᑲᔪᓱᖅᑐᑎ 

ᓯᕗᒧᒋᐊᖅᑎᑕᐅᓂᖓᓄᑦ ᐃᒪᖓ ᓴᐳᒻᒥᔭᐅᓂᖓᓄᑦ ᑐᔅᓯᕌᖑᔪᒥᑦ ᓴᕐᕙᖅᔪᐊᖅ MPA ᐊᒻᒪ ᑐᕌᒐᖏᓐᓄᑦ ᓴᖅᑭᖅᑎᑕᐅᓯᒪᔪᑦ 

ᓇᒦᓐᓂᖓᓄᑦ. ᓄᓇᓖᑦ ᐅᖃᒃᑲᓐᓂᓚᐅᖅᑐᑦ ᐃᑲᔪᖅᓱᕐᓂᖏᓐᓄᑦ ᐊᐅᓚᑕᐅᓂᖓᓄᑦ ᐊᒻᒪ ᐱᓕᕆᖃᑎᒌᓐᓂᕐᒧᑦ ᕿᑭᖅᑕᓂ 

ᓄᓇᓕᓐᓂᑦ ᐊᒻᒪ ᐊᑯᑭᑦᑐᓂ ᓄᓇᓕᓐᓂᑦ ᐊᑯᓂᐅᔪᒧᑦ ᓴᐳᒻᒥᔭᐅᓂᖓᓄᑦ ᐊᒻᒪ ᐊᐅᓚᑕᐅᓂᖓᓄᑦ ᐅᐊᓐᓇᖓᓂ ᐃᒪᖅ 

ᐃᒪᐅᖏᓐᓇᖅᑐᖅ ᐊᑕᖏᖅᑐᒍ.  

   

ᓯᑎᐱᕆᒥ 2024, ᑲᑎᒪᔨᕋᓛᑦ ᕿᓂᓚᐅᖅᑐᑦ ᓄᓇᓕᓐᓂ ᑐᓴᖅᑎᑦᑎᒍᑎᓂᑦ ᐱᔾᔪᑎᖃᖅᑐᓂᑦ “ᑭᓱᐃᑦ ᑐᓴᓚᐅᖅᑕᕗᑦ” ᐅᓂᒃᑳᓂᑦ, 

ᓇᓗᓇᐃᔭᐃᓂᖃᖅᑐᑦ ᑐᓴᖅᑎᑦᑎᒍᑎᓂᑦ ᐱᑕᖃᖅᑎᑕᐅᔪᑦᐱᓲᔪᖅᑐᓄᑦ ᓄᓇᓕᓐᓄᑦ ᑖᒃᑯᓇᓂ ᑲᑎᒪᑎᑦᑎᓂᐅᔪᓂᑦ 

ᐱᕙᓪᓕᐊᓂᖏᓐᓂ. ᓯᑎᐱᕆᒥ ᐊᒻᒪ ᐅᑦᑑᐱᕆᒥ 2024, ᑎᑎᖅᑲᐃᑦ ᐃᑲᔪᖅᓱᓂᕐᒧᑦ ᑐᔅᓯᕌᖑᔪᓄᑦ ᒪᓕᑦᑕᐅᔭᕆᐊᓕᓐᓂᑦ 

ᐱᔭᐅᓚᐅᖅᑐᖅ ᐱᖓᓲᔪᖅᑐᓂᑦ ᓄᓇᓕᓐᓂᑦ ᐆᒪᔪᕐᓂᐊᑎᒃᑯᑦ ᑲᑐᔾᔨᖃᑎᒌᖏᓐᓂ ᐊᒻᒪ ᕼᐊᒻᒪᓚᒃᑯᑦ ᑲᑎᒪᔨᖏᓐᓂ ᐊᒻᒪᓗᑦᑕᐅᖅ 

ᓄᓇᕗᑦ ᒐᕙᒪᒃᑯᓐᓂᑦ.  

   

ᔪᓚᐃᒥ 2024, ᑎᑎᖅᑲᐃᑦ ᑐᓂᐅᖅᑲᖅᑕᐅᓚᐅᖅᑐᑦ ᐱᓕᕆᖃᑦᑕᖅᑐᓄᑦ ᐊᒻᒪ ᐊᓯᖏᓐᓄᑦ ᑎᒍᒥᐊᖅᑎᐅᖃᑕᐅᔪᓄᑦ 

ᑐᔅᓯᕋᖅᑐᑦ ᑐᑭᓯᒋᐊᕈᑎᓂᑦ ᐱᔾᔪᑎᖃᖅᑐᓂᑦ ᑲᔪᓯᕙᓪᓕᐊᔪᓂᑦ ᐱᓕᕆᔭᐅᔪᓂᑦ ᐃᓗᐊᓂ ᑐᔅᓯᕌᖑᔪᒥᑦ ᑭᓪᓕᖏᓐᓂ 

ᓴᕐᕙᖅᔪᐊᖅ. ᑐᖏᓕᖏᑦ ᑎᑎᖅᑲᐃᑦ ᑐᓂᐅᖅᑲᖅᑕᐅᓚᐅᖅᑐᑦ ᐅᑦᑑᐱᕆᒥ 2024 ᕿᓂᖅᑐᑎ ᑐᓴᕐᕕᖃᕈᒪᔪᑦ 

ᒪᓕᑦᑕᐅᔭᕆᐊᓕᓐᓄᑦ ᐱᔾᔪᑎᖏᓐᓂ ᑐᔅᓯᕌᖑᔪᒧᑦ ᓴᕐᕙᖅᔪᐊᖅ MPA.  

 


